
Kystvegen Måløy-Florø må realiserast  
 
Dette innspelet er på vegne av 102 verksemder i kommunane Kinn og Bremanger, med totalt 
3767 tilsette og ein årleg omsetnad på mellom 13 og 15 milliardar kroner 
 
For utviklinga av næringslivet langs kysten og vidare vekst i våre verksemder, så er det heilt 
avgjerande at kystvegen frå Måløy, via Svelgen, til Florø, vert realisert; og at ein no kjem i 
gang med realiseringa av første prosjekt som er fv 614 Svelgen-Indrehus. I tillegg må ein 
starte arbeidet med planlegginga av ferjeavløysingsprosjektet mellom Tongane og 
Biskjelsneset i ytre Nordfjord. 
 
Ein styrka infrastruktur langs kysten vil betre tilgangen til arbeidskraft, knyte saman fagmiljø, 
sikre lågare transport- og produksjonskostnader, auke veksten og lønnsemda i bærekraftige 
framtidsnæringar, samt bidra til lågare utslepp gjennom betra tilgang til hamner for å få gods 
over frå veg til sjø. 
 
Kystvegen Måløy-Florø knyter saman kommunane Stad, Kinn, Bremanger og Sunnfjord til 
ein felles bu- og arbeidsmarknad på ca 50.000 innbyggjarar. Det er det enkeltprosjektet i 
tidlegare Sogn og Fjordane som har desidert størst effekt på utvikling av større bu- og 
arbeidsmarknader, då det knyt saman nær halvparten av alle innbyggjarane i det tidlegare 
fylket. 
 
Næringslivet langs kysten har i mange år framheva viktigheita av Kystvegen, og kva det betyr 
for vidare vekst og utvikling. Vi ber no om at dette vert teken på alvor av Fylkestinget, og at 
ein kjem i gang med realiseringa. 
 
Vi vil peike på «Regional strategisk plan for kysten», som Fylkestinget i Sogn og Fjordane 
vedtok i juni 2018. Planen sitt hovudmål er å skape «ein kystregion som er attraktiv, med 
folkevekst, vekst og berekraft i næringslivet og fleire gjestande». Planen inneheld fire 
satsingsområder, blant anna «knyte saman kysten med betre infrastruktur» og «auka 
skaparkrafta og evna til nyskaping». Dette er målsettingar som bør forplikte politikarane til å 
handle, og bidra til den utviklinga dei sjølv har vedteke at dei ynskjer. 
 
Vi har ei forventning til at Vestland fylke løfter kommunikasjon langs kysten høgare i 
prioriteringane i åra framover, då kysten frå Bergen og nordover i liten grad får positive 
lokale og regionale effektar av riksveginvesteringar. Dette vil være heilt avgjerande for 
konkurransekrafta til næringslivet, og sikre vekst og verdiskaping i åra framover. 

